GENI ESAU A JACOB

-
gan Catrin Roberts

Cefndir Beiblaidd: Genesis 25: 20-29

Cymeriadau

Bydwraig 1

Bydwraig 2 

( y ddwy mewn dillad nyrs os yn bosibl)

Offer: powlen, talc, clytiau, tegell, tywel, bagiau llaw, llyfr bach nodiadau

( y ddwy yn tacluso’r bwrdd e.e. plygu’r clytiau etc)

Bydwraig 1:

Dyna ni!  Popeth yn barod!

Bydwraig 2:
(gwneud wyneb nerfus, ac edrych ar ei wats) Pryd mae angen i ni fynd draw i dŷ Tema?

Bydwraig 1:
Digon o amser!  Dyma fabi cyntaf ei wraig, felly mae yna oriau i fynd.

Bydwraig 2:
(yn chwarae gyda’i dwylo, eto yn dangos nerfusrwydd) 

Bydwraig 1:
Beth sy’n bod arnat ti? 

Bydwraig 2:
Dim!  Dim byd o gwbl!  (saib) Wel, a dweud y gwir, mae gen i ofn.

Bydwraig 1:
Ofn beth?

Bydwraig 2:
Ofn gwneud rhywbeth o’i le.  Chwarae teg – dyma’r enedigaeth gyntaf i mi! Mae’n iawn i ti. Rwyt ti mor brofiadol. Ond rydw i’n teimlo mod i’n cofio dim.

Bydwraig 1:
Twt.  Paid poeni!  Byddi di’n iawn.  Mae gwraig Tema yn iach fel cneuen, a dim ond un babi sydd ganddi hi yn ei bol, felly does dim i boeni amdano. Gwahanol iawn i nhro cyntaf i!

Bydwraig 2:
Pam? Beth ddigwyddodd?

Bydwraig 1:
(hanner eistedd ar fraich cadair, fel petai am ddweud stori fawr)

Wyt ti’n gwybod pwy oedd y fam gynta i mi fel bydwraig?

Bydwraig 2:
Na. Pwy?

Bydwraig 1:
(fel petai hi’n gwneud cyhoeddiad mawr a phwysig)


Rebecca!

Bydwraig 2:
(agor ei cheg mewn sioc) Rebecca?  Rebecca, gwraig Isaac?  Na!

Bydwraig 1:
O ia!  (tôn llais ychydig yn ddilornus – amlwg nad ydy hi’n hoff iawn o Rebecca) Rebecca gwraig Isaac.

Bydwraig 2:
Beth ddigwyddodd?  Wyt ti am ddweud wrtho i?

Bydwraig 1:
Wel, wrth gwrs, roedd popeth am y beichiogrwydd yn wahanol, yndoedd.

Bydwraig 2:
Sut felly?

Bydwraig 1:
I ddechrau, roedd Madam yn methu cael plant. Ond gweddïodd Isaac drosti, a cyn i chi ddweud “Pampers!” roedd Duw wedi ateb ei weddi.  Wedyn cafodd hi dipyn o boenau. Ac yn lle gofyn i mi am gyngor fel pawb arall call, beth wnaeth Rebecca?

Bydwraig 2:
Beth?

Bydwraig 1:
Gofyn i Dduw!  Fel petai O’n gwybod unrhyw beth am eni babis!  Doedd na ddim byd o’i le. Disgwyl efeilliaid, dyna i gyd,  a’r ddau fabi yn ymladd am le yn ei chroth.  Wrth gwrs, roedd ganddi hi ryw eiriau mawr am hyn i gyd.

Bydwraig 2:
Fel beth?

Bydwraig 1:
Aros di am funud.  Mae nhw yn y llyfr bach yma. (estyn llyfr o’i bag)  . Mae gen i nodiadau am bob babi a mam yn y llyfr yma!  Dyna ni! (darllen) 

“Bydd y ddau fab yn dy groth yn ddwy genedl,

 bydd dau lwyth sy’n gwrthdaro yn cael eu geni ohonot ti.

Bydd un yn gryfach na’r llall,

a bydd yr hyna yn was bach i’r ifanca.”

Bydwraig 2:
Double Dutch i mi!  Ond efeilliaid!  Efeilliaid gest ti gyntaf!

Bydwraig 1:
Nid fi – Rebecca gafodd y babis. Beth bynnag aeth popeth yn iawn.  Ond sôn am sioc ges i wrth weld y babi cyntaf yn cael ei eni.

Bydwraig 2:
Pam?

Bydwraig 1:
Achos mod i’n meddwl mod i’n edrych ar gath fach marmaled!  Welais i erioed y fath beth – blew coch dros y babi, fel cot gynnes.

Bydwraig 2:
A beth am y llall?

Bydwraig 1:
Roeddwn i’n methu credu fy llygaid. Pan ddaeth hwnnw allan, roedd o’n gafael yn sawdl ei frawd mawr!

Bydwraig 2
Wir?

Bydwraig 1:
Wir! Ond roedd y ddau fabi yn iawn. Cafodd y gyntaf ei alw’n Esau, a’r llall yn Jacob. Roedd Isaac wrth ei fodd wrth gwrs. Chwarae teg, roedd o’n tynnu mlaen erbyn iddyn nhw gael eu geni.  60 oed cofia!

Bydwraig 2:
Rydw i’n clywed fod Esau yn un da am hela.  

Bydwraig 1:
Ydy.  Mae Jacob yn llawer distawach.  Rhyfedd!  Y ddau mor wahanol i’w gilydd. (tawelu a synfyfyrio)

Bydwraig 2:
(ar ôl saib, dechrau casglu’r pethau i fag) Wyt ti’n barod i fynd?

Bydwraig 1:
Iawn! Iawn!  Mrs Tema, dyma ni’n dod!

( y ddwy yn gadael y llwyfan)

